Avgerð tikin 19. januar 2005, j. nr. 04-02-23-15

Toll- og Skattstova Føroya, Stýrið móti skattgjaldara

- Avskriving av bygningi

- § 17, § 17, stk. 1, litra c), § 17, stk. 2, § 18 og § 27 í avskrivingarlógini

- § 31 í skattalógini 

Samandráttur: Skatta- og avgjaldskærunevndin avgjørdi at staðfesta avgerðina hjá Kommunalu Skattakærunevndini, tó við teirri broyting, at avskriving verður ikki loyvd fyri tann partin av niðastu hæddini, sum ikki er partur av leigumálinum hjá almenna tænastustovninum. Avskrivingarbæri parturin verður sostatt 81%. Frádráttur fyri rakstrarútreiðslur verður loyvdur í sama lutfalli. 

Skatta- og avgjaldskærunevndin avgjørdi at staðfesta avgerðina hjá Kommunalu Skattakærunevndini, tó við teirri broyting, at avskriving verður ikki loyvd fyri tann partin av niðastu hæddini, sum ikki er partur av leigumálinum hjá almennum tænastustovni. Avskrivingarbæri parturin verður sostatt 81%. Frádráttur fyri rakstrarútreiðslur verður loyvdur í sama lutfalli. 

Málslýsing:

Skattgjaldari eigur ein bygning á bygd, sum hann leigar út, partvíst til almennan fyrisitingarstovn og partvíst til tænastustovn. 

Toll- og Skattstova Føroya hevur við broytingarskrivum frá 29. september og 16. oktober 2003 hækkað skattskyldugu inntøkuna hjá skattgjaldaranum fyri 2000, 2001 og 2002 við ávikavist 40.668 kr., 40.383 kr. og 40.885 kr. Hækkingarnar stava frá ikki góðtiknum avskrivingum og rakstrarútreiðslum.

Avgerðin hjá Toll- og Skattstovu Føroya varð kærd til Kommunalu skattakærunevndina, sum gav kæraranum fult viðhald.

Stýrið hevur síðani kært avgerðina hjá Kommunalu skattakærunevndini til Skatta- og avgjaldskærunevndina. Í kæruni ger Stýrið galdandi, at kærarin als ikki hevur rætt til at avskriva upp á bygningin, og at hann bert hevur rætt til frádrátt fyri rakstrarútreiðslur í mun til tann partin av bygnininum, sum verður útleigaður. 

Í skrivi frá 17. september 2004 hevur Toll- og Skattstova Føroya broytt støðu og ger nú galdandi, at kærarin hevur rætt til at avskriva 76,83%. 

Skattgjaldarin metir seg hava rætt til at avskriva fult út.

Í málinum er nakað av kjaki um støddina av húsinum, men tá málið kemur til Skatta- og avgjaldskærunevndina er viðløgd uppmáting, sum Landsverk hevur gjørt tann 16. juni 2004. Semja tykist vera millum partarnar um at brúka hesa uppmáting í málinum.

Toll- og Skattstova Føroya: 

Toll- og Skattstova Føroya hevur noktað avskriving upp á bygningin vísandi til § 17, stk. 1, litra c í avskrivingarlógini, grundað á, at minni enn 75% av bygninginum verður nýttur vinnuliga. Harumframt hevur Økið lækkað rakstrarútreiðslur lutfalsliga í mun til útleigaða partin. 

Broytingarnar, sum Toll- og Skattstova Føroya  hevur gjørt, eru hesar:


  

2000
  2001
  2002




kr.
kr.
kr.

Samb. sjálvuppgávu

321.884
286.431
325.096

Ikki góðkendar avskrivingar
  24.000
  24.000
  24.000

Ikki góðkendur rakstrarkostnaður
  16.668
  16.383
  16.885
Broytt skattskyldug inntøka
362.552
326.514
365.980

Kærarin:

Kærarin vísir á, at tænastustovnurin í 1995 byrjaði at leiga 55 fermetrar av kjallarahæddini frá fyrrverandi eigara av húsinum. Tann 1. desember 1996 byrjaði almenni fyrisitingarstovnurin at leiga ovaru- og loftshæddina í sama bygningi. Tann fyrsta apríl 2000 yvirtók kærarin ognina og leigumálini.  

Kærarin vísir á, at tvey kømur eru á loftinum, og at bæði verða nýtt á sama hátt, tvs. til yvirnátting hjá starvsfólkum á vakt. So, um tað eina kamarið ikki lýkur treytirnar fyri avskriving, so lýkur hitt tað heldur ikki. Og hinvegin, lýkur tað eina kamarið treytirnar, sum Stýrið metir tað at gera, so lýkur hitt tað eisini.

Rúmini verða stórt sæð ikki brúkt til annað enn yvirnátting hjá starvsfólkum á vakt. Tað at skápið í tí eina kamarinum verður brúkt til arkiveskjur við skjølum, og at skápið í hinum kamarinum verður nýtt til arbeiðsklæðir hjá einum av starvsfólkunum, og at hesin nýtir kamarið til yvirnátting, tá hann hevur vakt, er av praktiskum orsøkum. Onkrastaðni skulu klæðir, arkiveskjur v.m. vera. Arbeiðsklæðini hjá hinum báðum starvsfólkunum eru í hvør sínum skápi í rúminum á miðhæddini, sum kallast skrivstova sambært skitsuni frá Landsverki. Eitt av starvsfólkunum, sum eisini býr í aðrari bygd, brúkar tað kamarið  loftinum, har akiveskjurnar eru í skápinum, til yvirnátting, tá tað hevur vaktir.  

Kærarin vísir á, at § 17, stk. 2 í avskrivingarlógini nevnir ikki yvirnátting, og onki bendir á, at greinin skal tulkast soleiðis. Ein yvirnátting í tænastuørindum hevur onki við fyribrygdið búgving at gera. Tað, sum almenni fyrisitingarstovnurin praktiserar sum eina yvirnátting er, at tá tey fáa boð um, at skip kemur til økið uttanfyri arbeiðstíð, soleiðis at ikki ber til at koma aftur og fram millum bústað og arbeiðsstað, tí skipið ikki siglir, er neyðugt at yvirnátta fyri at gera arbeiðið. Dagin eftir verður farið sum vanligt eftir arbeiðstíð aftur til bygdina, har tey búgva.

Nevnt verður eisini, at loftið beinleiðis varð leigað við tí í huga, at arbeiðsvaktir kundu yvirnátta har, tá ið hetta var neyðugt. 

Kærarin vísir eisini á, at hann er ikki vitandi um, at loftið verður nýtt til annað endamál enn omanfyri frágreitt. Hinvegin, um Toll- og Skattstova Føroya, Stýrið  er vitandi um, at tað eina kamarið verður nýtt/útleigað til annað endamál enn hetta og harvið ikki lýkur treytirnar fyri avskriving sambært § 17, stk. 2 í avskrivingarlógini, áttu teir at sagt eigaranum frá sambært leigusáttmálanum. Toll- og Skattstova Føroya, Stýrið hevur ikki noktað fyri at gjalda leigu fyri tað eina kamarið, og kærarin veit heldur ikki um, at nakar er skattaður av fríum ágóða vegna brúk av tí eina kamarinum. 

Kærarin vil vera við, at øll kjallarahæddin verður nýtt vinnuliga. Tá ið tænastustovnurin er frároknaður, so eru 43,9 m² eftir sambært uppmátingini hjá Landsverki, ið brúkt verða til fýrrúm (oljufýr, sum upphitar øll húsini), goymsluhøli av ymiskum slag m.a. tvær jarnarkivreolir o.a. so sum vatnslanga, kustur og spaki. Ting, sum eru ein nátúrligur partur av einum leigumáli, og sum verða nýtt í samband við leigumálið. Hetta er leysafæ, sum alt er ogn hjá fyrisitingarstovninum. Eitt neyðugt goymsluhøli smb. § 17, stk. 1, litra c í avskrivingarlógini.  

Trappugongin er fyri seg. Tað virkar undarligt, at trappugongin í kjallarahæddini ikki verður roknað uppí nýtsluna, tá ið trappurúm í miðhæddini og trappuuppgongd til loftið uttan spurnartekin verður roknað at verða nýtt vinnuliga.

Samanumtikið metir kærarin, at allur bygningurin verður nýttur vinnuliga, og at hann lýkur treytirnar fyri avskriving, og at rakstrarútreiðslurnar fult út kunnu dragast frá.

Kommunala skattakærunevndin:

Í avgerð síni sigur Kommunala skattakærunevndin: 

“Nevndin skal fyrst siga, at málið snýr seg um, um bygningurin er ein skrivstovubygningur, og um meira enn 75% av gólvvíddini verða nýtt til vinnuligt endamál, og bygningurin harvið verður avskrivingarbærur sambært avskrivingarlógina § 17, stk. 1. litra c, og um hvussu stórur partur av rakstrarútreiðslunum kann dragast frá.

Nevndin kann um lógarheimildina siga, at við lógaruppskoti nr. 82, sum er samtykt við ll. nr. 21 frá 09.05.85, var á fyrsta sinni heimilað at avskriva upp á skrivstovubygningar, tó treytað av, at minst 75% av gólvvíddini vóru nýtt vinnuliga. Í viðmerkingunum til hesa lógarbroyting stendur einki um, hvørjir bygningar eru umfataðir av hugtakinum “skrivstovubygningar”, men í viðmerkingunum til ll. nr. 74 frá 12.06.86 (løgtingstíðindi 1985 s. 169), sum er viðv. skatting av vinningi av bygningum, sum kunnu avskrivast sambært § 17 í avskrivingarlógini, stendur m.a., at tá slíkir bygningar verða fluttir til privata nýtslu, verður hetta javnstillað við sølu/keyp.....”Á henda hátt verður m.a. tryggjað, at sethús ótarnað og uttan skattligar avleiðingar kunnu avhendast óheft av, um tey áður hava verið roknað undir vinnuligar bygningar. Miðað verður nevniliga ímóti, at gjørt verður endaliga upp beinan vegin, bygningurin verður tikin í nýtslu til annað endamál enn tað, hann áður hevur verið nýttur til. Soleiðis verður forðað fyri, at ein møgulig skattabyrða framhaldandi skal áliggja bygninginum.....”
Sambært hesum viðmerkingum so er tað avgerandi, hvat bygningurin, t.d. eini sethús, verður nýttur til og ikki, um talan er um eini sethús ella virkisbygning.

Nevndin kann vísa til, at omanfyristandandi eisini er í samsvari við lógartekstin, tí í § 17, stk. 1 stendur, at skattlig avskriving kann verða gjørd fyri bygningar, sum verða nýttir vinnuliga. Í litra x stendur, at aðrir bygningar, herundir skrivstovu- og goymslubygningar, har minst 75% av gólvvíddini verða nýtt vinnuliga her íroknað neyðug goymsluhøli.

Í hesum kærumáli er tað tí avgerandi at staðfesta, um sethúsini í bygdini  verða nýtt til endamál umfatað av § 17, stk. 1, litra c í avskrivingarlógini, ella um nýtslan fellur uttanfyri, og harvið møguleikin til at avskriva. Um nýtslan er umfatað av § 17, stk. 1, litra c er tað ein treyt, at minst 75% av gólvvíddini verða nýtt vinnuliga. Nevndin er samd við kæraranum í, at sambært leigusáttmálanum við Føroya Landsstýri so leigar Føroya Landsstýri ovaru hædd og loftshædd. Her er sostatt ikki talan um, at Føroya Landsstýri bert leigar ein part av loftshæddini men alla loftshæddina.

Nevndin skal eisini siga, at tað ikki er ein treyt í avskrivingarlógini, at tað er tann hjá Tryggingarfelagnum roknaða/skrásetta gólvvíddin, sum skal leggjast til grund. Nevndin kann her leggja afturat, at tað er ein skattlig meginregla, at tað eru tey veruligu viðurskiftini, tvs. tann veruliga gólvvíddin og ikki tann hjá t.d. tryggingarfelagnum formelt skrásetta gólvvíddin, sum skulu leggjast til grund, samanber m.a. við Landsskattakærunevndaravgerð j.nr. 98S01-0035.

Sambært tekning frá kæraranum verður ovara hæddin av húsunum nýtt til skrivstovur hjá fyrisitingarstovninum, ímeðan loftshæddin verður nýtt til arkiv og yvirnátting hjá arbeiðsvaktini. Tað vil siga, at loftshæddin ikki verður nýtt til skrivstovuhøli, men sum kømur/goymsla. Sambært kæruni verður kjallarahæddin nýtt tilav tænastustovni og til goymslu hjá fyrisitingarstovninum umframt eitt fýrrúm. Sostatt verður bygningurin nýttur til skrivstovu og goymsluhøli.

Nevndin skal siga, at sambært avskrivingarlógini § 17, stk. 1, litra c, sum umfatar allar aðrar bygningar enn teir nevndir í litra a (bygningar sum verða nýttir til ídnað) og b (gistingarhús) er tað ikki ein treyt, at minst 75% av bygninginum skal verða nýttur til t.d. skrivstovu, men at minst 75% skulu verða nýtt vinnuliga. Sambært kæruni verður kjallararúmið, sum er 26 m² nýtt til goymslu hjá fyrisitingarstovninum og er tí vinnuliga nýtt; eftir eru uppgongd og fýrrúm. Nevndin er av teirri áskoðan, at trappuuppgongdin og fýrrúmið eru at meta sum ein nátúrligur partur til tað vinnuligu nýtsluna. Leggjast skal afturat, at tað neyvan ber til at útleiga eitt fýrrúm og eina trappuuppgongd sjálvstøðugt ella brúka hesi privat. 

Út frá omanfyristandandi grundgevingum hevur nevndin mett, at talan er um ein 100% vinnuliga nýttan bygning, sum er umfataður av avskrivingarlógini § 17, stk. 1, litra c.

Nevndin skal vísa á, at sambært § 27 í avskrivingarlógini kann tann parturin av keypsvirðinum, sum er fyri grundøkið, ikki avskrivast. Sambært roknskapinum stendur grundin til at hava eitt virði á 100.000 kr., og bygningurin stendur til at hava eitt virði á 600.000 kr. Sambært roknskapinum verður bert avskrivað av teimum 600.000 kr. 

Nevndin skal siga, at sambært § 31, stk. 1 í skattalógini kann rakstrarkostnaður verða drigin frá í skattskyldugu inntøkuni. Rakstrarútreislur eru tær útreiðslur, sum í árinum ganga til at vinna inntøkurnar, tryggja tær og halda teimum við. Sum dømi upp á slíkar verður í litra c nevnt útreiðslur til umvælingar, tryggingar og umsitingar av m.a. húsum, tó ikki meira enn nýtt er til at bøta um slit og brek, sum er ákomið eftir tað, at hann hevur fingið sær nevndu rakstaramboð. Tað vil siga, at tað er fullur frádráttur fyri viðlíkahald av sliti og brekum, sum eru ákomin eftir, at kærarin hevur keypt bygningin.

Við ávísing til omanfyristandandi hevur skattakærunevndin á fundi viðgjørt málið, og sambært tí, sum fram er komið, fer skattakærunevndin at geva kæraranum fult viðhald - samanber niðanfyri vísta uppskot.  

Uppskot til avgerð

Skattakærunevndin staðfestir, at: 

Kærarin hevur rætt til at avskriva upp á skrivstovubygningin fult út sambært avskrivingarlógini § 17, stk. 1, litra c og hevur sambært skattalógini § 31 rætt til at draga rakstrarútreiðslurnar fult frá.”

Toll- og Skattstova Føroya, Stýrið:

Toll- og Skattstova Føroya metir, at bygningurin verður ikki nýttur 100% vinnuliga. Víst verður á, at sambært sáttmála við Landsstýrið (sáttmálin er gjørdur við fyrra eigaran) § 4 leigar Landsstýrið ovaru hædd og loftshædd til skrivstovu/bústað, og verða hesar hæddir nýttar av fyrisitingarstovninum. Sambært sáttmála við tænsastustovnin (sáttmáli gjørdur við fyrra eigaran) § 1 leigar hann 55 m² av kjallarahæddini.

Sambært § 17, stk. 1, litra c í avskrivingarlógini skulu 75% av gólvvíddini í bygninginum verða nýtt vinnuliga, fyri at bygningurin yvirhøvur kann avskrivast. Uppfyllir bygningurin nýtslustigið, kann avskriving bert verða gjørd fyri tann lutfalsliga partin av bygninginum, sum verður nýttur til avskrivingarbært endamál, smb. § 18 í avskrivingarlógini.

Tað er faktiska nýtslan av bygninginum, sum er avgerandi fyri, um bygningurin kann sigast at verða nýttur til endamál, sum heimila avskriving sambært § 17 í avskrivingarlógini.

Fríggjadagin tann 11. juni 2003 vóru tvey starvsfólk frá fyristingatstovninum í bygdini og hugdu at húsunum hjá skattgjaldaranum. Sí frágreiðing dagfest 15. juni 2004.

Miðhæddin verður fult út nýtt av fyrisitingarstovninum til skrivstovuhøli og annað í hesum sambandi.

Á loftinum eru 2 kømur, ein gangur og eitt wc. Annað av kømurunum verður nýtt til arkiv og yvirnátting hjá arbeiðsvaktini. Hitt kamarið verður nýtt av sakttgjaldaranum sjálvum, her eru eitt borð og eitt skáp við skiftiklæðum hjá honum.

Toll- og Skattstova Føroya metir ikki, at kamarið, sum verður nýtt av skattgjaldaranum sjálvum, kann metast at verða nýtt til endamál, sum heimila avskriving, sambært § 17 í avskrivingarlógini. Tað sæst ikki, at kamarið verður nýtt til annað endamál enn yvirnátting.

Landsverk hevur mált bygningin upp, og tekning av bygninginum er hjáløgd. Tá mátini av teimum rúmum, sum verða nýtt vinnuliga eru innmát, metir Toll- og Skattstova Føroya, at samlaða víddin av bygninginum, sum samanberast skal við, eisini skal verða innmát.

Sambært uppmátingini frá Landsverki er innrættaði parturin av loftinum 33,2 m². Kamarið, sum bert verður nýtt til yvirnátting, er 9,6 m², og tí er vinnuliga nýtslan av loftinum 23,6 m².

Tað er bert partur av kjallaranum, sum verður leigaður út, og tann parturin, sum ikki verður leigaður út, metir Toll- og Skattstova Føroya ikki kann sigast at verða nýttur til endamál, sum heimila avskriving. 

Sambært uppmátingini frá Landsverki eru tað bert eitt rúm á 33 m² og wc á 5,6 m² = 38,6 m², sum verða nýtt av tænastustovninum. Sambært uppmáting frá Landsverki er kjallarin í alt 95,1 m².

Miðhæddin er sambært uppmáting frá Landsverki 96,5 m².

Toll- og Skattstova Føroya metir sostatt, at tað í alt eru 23,6 + 96,5 + 38,6 = 158,7 m² av bygninginum, sum verður nýttur til endamál, sum heimila avskriving.

Sambært uppmáting frá Landsverki er samlaða víddin av bygninginum 33,2 + 96,5 + 95,1 = 224,8 m².

Sostatt eru tað bara 70,6% av bygninginum, sum verður nýttur til avskrivingarbært endamál.

Toll- og Skattstova Føroya metir tí, at skattgjaldarin ikki kann avskriva upp á bygningin smb. § 17, stk. 1, litra c í avskrivingarlógini.

Toll- og Skattstova Føroya metir, at rakstrarútreiðslur bert kunnu dragast frá í sama mun, sum bygningurin verður útleigaður. Tað vil siga 33,2 + 96,5 + 38,6 = 168,3/224,8.

Í skrivi frá 17. september 2004 viðmerkir Stýrið, at grundgevingin hjá Toll- og Skattstovu Føroya fyri at siga, at bert tað eina kamarið á loftinum ikki er nýtt til endamál, sum heimila avskriving, er, at hetta kamar bert verður nýtt til yvirnátting og harvið ikki lýkur treytirnar fyri avskriving, smb. § 17, stk. 2 í avskrivingarlógini. Hvør persónur nýtir kamarið, og um viðkomandi er vakt ella ikki, metir Toll- og Skattstova Føroya ikki hevur týdning.

Skattgjaldarin greiðir frá, at garagan, sum er 14 fermetrar, verður nýtt av tænastustovninum og er við í leigumálinum hjá teimum. Garagan skal tí roknast við í tann part, sum verður nýttur til endamál, sum heimila avskriving.

Soleiðis verða 52,5 fermetrar av kjallaranum nýttir til endamál, sum heimila avskriving. 

Toll- og Skattstova Føroya metir tí, at í alt 23,6 + 96,5 + 52,5 = 172,7 fermetrar av bygninginum verða nýttir til endamál, sum heimila avskriving. Sostatt eru tað 76,83% av samlaðu víddini á 224,8, sum verða nýtt til avskrivingarbært endamál. Bygningurin kann sostatt avskrivast við 76,83%.

Avgerðin hjá Skatta- og avgjaldskærunevndini:

Sambært § 17, stk. 1 í avskrivingarlógini kann skattlig avskriving verða gjørd fyri teir í greinini nevndu bygningar, sum verða nýttir vinnuliga. Litra a fevnir um bygningar, sum verða nýttir til handverk og ídnað, litra b um gistingarhús og útleigubygningar við minst 10 íbúðum. Litra c fevnir um aðrar bygningar, herundir skrivstovu- og goymslubygningar, har minst 75% av gólvvíddini verða nýtt vinnuliga.   

Hesin bygningurin, sum skattgjaldarin eigur, verður útleigaður, partvíst til tænastustovnin og partvíst til fyrisitingarstovnin. Í og við at bygningurin verður útleigaður, er talan um vinnuliga nýtslu í avskrivingarligum høpi. Men tá talan er um bygning, sum hvørki er fevndur av litra a ella b, er avgerandi, at minst 75% av gólvvíddini verða nýtt vinnuliga. Harafturat er tað ein treyt, at bygningurin ikki verður brúktur til bústað ella endamál í samband við hetta, smb. § 17, stk. 2 í avskrivingarlógini.

Bygningurin er tilsamans 224,8 m², harav niðasta hædd er 95,1 m², miðhæddin er 96,5 m² og loftið 33,2 m². 

Sambært leigusáttmála leigar fyrisitingarstovnurin miðhædd og loft í bygninginum, meðan tænastustovnurin leigar part av niðastu hædd. 

Viðvíkjandi niðastu hæddini skal viðmerkjast, at talan í mesta lagi kann verða um avskriving av tí partinum av bygninginum, sum verður leigaður út. Tann parturin av bygninginum, sum ikki er fevndur av nøkrum leigumáli, kann ikki sigast at verða vinnuliga brúktur, og harvið eru treytirnar fyri avskriving ikki loknar fyri henda part.

Parturin av bygninginum, sum fyrisitingarstovnurin leigar, verður brúktur til skrivstovu hjá stovninum. Í miðhæddini er skrivstova, avgreiðsla o.s.fr. Á loftinum eru 2 kømur, gongd og wc. 

Toll- og Skattstova Føroya vil verða við, at annað av rúmunum á loftinum bert verður brúkt til yvirnátting, og at treytirnar fyri avskriving av hesum parti tí ikki eru loknar, smb. § 17, stk. 2 í avskrivingarlógini. Annað av kømurunum verður nýtt til arkiv og yvirnátting hjá vaktini. Hitt kamarið verður nýtt av skattgjaldaranum sjálvum, her eru eitt borð og eitt skáp við skiftiklæðum hjá honum. Kærarin metir bæði rúmini á loftinum verða brúkt til sama endamál. Tey verða stórt sæð ikki brúkt til annað enn yvirnátting hjá vaktini. Tað at skápið í tí eina kamarinum verður brúkt til arkiveskjur við skjølum, og at skápið í hinum kamarinum verður nýtt til arbeiðsklæðir hjá einum av starvsfólkunum, og at hesin nýtir kamari til yvirnátting, tá hann hevur vakt, er av praktiskum orsøkum. Onkrastaðni skulu klæðir, arkiveskjur v.m. vera. Arbeiðsklæðini hjá hinum báðum starvsfólkunum eru í hvør sínum skápi í rúminum á miðhæddini, sum kallast skrivstova sambært skitsuni frá Landsverki. Eitt av starvsfólkunum, sum eisini býr í aðrari bygd, brúkar tað kamarið á loftinum, har arkiveskjurnar eru í skápinum, til yvirnátting, tá tað hevur vaktir.  

Tað tykist sostatt greitt, at hetta eina rúmið á loftinum í bygninginum einans verður brúkt til yvirnátting í samband við vakt. Spurningurin er tó, um henda nýtsla er fevnd av orðingini “bústað ella endamál í hesum sambandi”, og tískil hevur tað avleiðing, at avskriving kann ikki loyvast. 

Tað er ikki heilt greitt, hvat liggur í hesum hugtakinum. Viðmerkingarnar geva onga vegleiðing. Mett verður tó, at ein meira støðug nýtsla skal til fyri at siga, at talan er um bústað. Upplýsingar fyriliggja ikki í málinum um, at fyrisitingarstovnurin brúkar bygningin til bústað til starvsfólkini. Tvørturímóti er upplýst, at starvsfólkini hava bústað aðrastaðni, og tað er bert í samband við vaktir, at tey yvirnátta. 

Samanumtikið metir Skatta- og avgjaldskærunevndin, at tað kann staðfestast, at fyrisitingarstovnurin brúkar leigumálið í samband við skrivstovuvirksemið sítt. Partur av virkseminum hjá stovninum er at skipa fyri vakt, og tað, at starvsfólkini í hesum sambandi yvirnátta í tveimum rúmum á loftinum í umrødda bygningi, verður ikki mett sum nóg mikið til at siga, at partur av bygninginum verður brúktur til bústað, og at avskriving tí ikki skal loyvast fyri henda part. 

Hinvegin kann avskriving ikki loyvast fyri tann partin av bygninginum, sum ikki er partur av leigumálunum. 

Skatta- og avgjaldskærunevndin avgjørdi sostatt at staðfesta avgerðina hjá Kommunalu skattakærunevndini tó við teirri broyting, at avskriving verður ikki loyvd fyri tann partin av niðastu hæddina, sum ikki er partur av leigumálinum hjá tænastustovninum.

Sostatt verður avskrivingarbæri parturin av bygninginum 52,5 + 96,5 + 33,2 = 182,2/224,8 svarandi til 81%.

Viðvíkjandi spurninginum um frádrátt fyri rakstrarútreiðslur viðmerkti Skatta- og avgjaldskærunevndin, at sambært § 31, stk. 1 í skattalógini kann rakstrarkostnaður verða drigin frá í skattskyldugu inntøkuni. Rakstrarútreiðslur eru tær útreiðslur, sum í árinum ganga til at vinna inntøkurnar, tryggja tær og halda teimum við. 

Tá leigumálini ikki fevna um allan bygningin, kann skattgjaldarin bert draga útreiðslurnar frá í mun til útleigaða partin. Hetta svarar til vinnuligu nýtsluna av bygninginum, og frádráttur verður sostatt loyvdur í sama mun, sum honum er loyvt avskriving omanfyri. 
Sostatt avgjørdi Skatta- og avgjaldskærunevndin at broyta avgerðina hjá Kommunalu skattakærunevndini soleiðis, at kærarin fær frádrátt fyri 81% av rakstrarútreiðslunum.

